
					Ĉi tiu paĝo ne estas provlegita

Ni do, ceteraj, ni faros ligon kaj sanktan ĵuradon,

La fruktoportan Trojurbon loĝos, sed ili reiros

En ĉevalriĉan Argurbon, al belaj Aĥajaj virinoj."

  Tiel li diris. Priamo tremante ordonis amikojn

Jungi ĉevalojn, kaj ili la reĝon obeis fervore. 260

Li sur kaleŝon suriris kaj kondukilojn ekstreĉis,

Kaj apud li Antenoro stariĝis sur belan kaleŝon,

Kaj tra l' pordegoj de Skeo ambaŭ rapidis sur kampon.

  Sed al Trojanoj kaj al Aĥajidoj alproksimiĝinte,

Ili elkaleŝiĝis sur teron ĉionaskantan, 265

Iris en mezon de la Trojanaroj kaj de Aĥajidoj.

Ne malrapide leviĝis la ĉefo de viroj, Atrido,

Kaj Odiseo multsaĝa. Sed la heroldoj majestaj

La ligoferojn alportis por ĵuro, kaj vinon en kruĉo,

Miksis ĝin, poste alverŝis akvon sur manojn de reĝoj. 270

Agamemnono de tiris per mano rapida la glavon,

Kiun li ĉiam portadis ĉe sia ingo longega,

Tranĉis la harojn de l' kapoj de ŝafoj, kaj tiam l' heroldoj

Ilin disdonis al ĉefoj de Trojo kaj de Aĥajidoj.

Sed Atreido laŭtege ekpreĝis, la manojn levinte: 275

  "Ho, patro Zeŭso, reĝanta sur Ido, plejglora, plejgranda!

Ankaŭ Helio, vi, ĉion vidanta kaj ĉion aŭdanta!

Ho, vi, Riveroj kaj Tero, kaj vi, la subteraj spiritoj,

Homojn mortintajn punantaj, kiuj perfidis ĵuradon!

Ĉiuj vi estu atestoj kaj gardu ĵuradon de l' ligo. 280

Se Aleksandro nun venkos tie ĉi lin, Menelaon,

Tiam li prenos Helenon kune kun ŝiaj trezoroj,

Ni do revenos en hejmon sur ŝipoj la martranaĝantaj.

Sed se l' hero' Menelao Aleksandron mortigos,

Tiam Trojanoj forlasas Helenon kun ŝiaj trezoroj 285

Kaj ankaŭ pagas al la Argoanoj propunon konvenan,

Ankaŭ donotan de la posteuloj estontaj iliaj.

Sed se Priamo kaj la Priamidoj tiam ne volos

Pagi propunon post tiu ĉi falo de Aleksandro,

Tiam denove mi kun miaj viroj, por venĝi l' ofendon, 290

Faros militon, restante, ĝis mi mian celon atingos."

